
On the Origin of Species, buku vitalistik yang telah ditulis oleh Charles Darwin (terbit 

1859), hasil  daripada pengembaraan pelayarannya bersama HMS Beagle pada 

tahun 1831-1836. Buku tersebut bukanlah menceritakan mengenai pengalamannya 

sepanjang pelayaran, namun menceritakan hasil pemerhatian yang dijalankan 

sepanjang tempoh pelayaran iaitu mengenai perkembangan spesis (termasuklah 

manusia) yang berproses dari satu peringkat ke satu peringkat mengikut kesesuaian 

persekitaran tempat spesis tersebut berkembang. Sebelum penulis mengupas tajuk 

ini dengan lebih lanjut, perlu disedari, di sebalik keunggulan sains, bidang ini juga 

amat terdedah kepada manipulasi licik dan eksploitasi lihai. Sebagai manusia biasa, 

saintis Barat tetaplah manusia biasa. Justeru, menganggap mereka sangat 

profesional dan paling objektif dalam arena akademik tidaklah dapat diterima akal 

sihat. 

Sumber ilustrasi ialah janaan AI berdasarkan imaginasi penulis. 

 

Pemikiran di Sebalik Darwinisme 

Charles Darwin bukanlah filosofis. Beliau merupakan biologis dan geologis yang 

menganuti naturalisme, materialisme dan ateisme. Perlu ditegaskan, ketiga-tiga tuas 

pemikiran ini sangat mempengaruhi pemikiran Darwin dalam On The Origin of 

Species. Malah, pemilihan istilah “spesis” dengan sendirinya menunjukkan betapa 

besarnya pengaruh ateisme terhadap teori evolusi Darwin. Impak teori dan pemikiran 

ateisme yang dibawakan Darwin menerusi evolusisme spesis telah mengangkat 

beliau menjadi figura kontroversial dalam pelbagai bidang ilmu. Yang paling menarik, 

Darwin telah membalut ateisme dengan berkosmetikan sains empirikal sehinggakan 

tidak ramai yang menyedarinya dan mengabaikan pempengaruh di sebalik 

pemikirannya. 

 

Semasa pelayaran pada tahun 1831 bersama HMS Beagle, tiga kunci utama 

pemerhatian Darwin ketika itu ialah pembentukan geologi, fosil dan Kepulauan 

Galapagos. Umumnya, Darwin telah merumuskan bahawa kehidupan berkembang 

dari semasa ke semasa (dari satu spesis ke satu spesis yang lain atau baharu). Spesis 

yang tinggal dan berkembang dalam ekosistem yang sama cenderung mempunyai 

persamaan karakter fizikal. Perubahan yang berlaku merupakan tindak balas kepada 

adaptasi unik dalam persekitaran yang spesifik. Mekanisme yang menggalakkan 

perubahan tersebut dikenali sebagai pemilihan semula jadi (natural selection): setiap 

spesis yang beradaptasi dengan dinamik kepada persekitaran atau ekosistem 

mereka, maka akan bertahan dan terus berevolusi. Seterusnya, dalam jangka masa 

lebih lama proses evolusi tersebut menghasilkan pembentukan spesis baharu yang 

lebih kuat atau unggul. 

 

 Dalam bidang biologi, Darwin dikenali sebagai biologis yang mengembangkan 

teori evolusi ayahnya. Menurut Darwin, (i)kehidupan yang kompleks terbentuk 

daripada (ii)kehidupan yang sederhana setelah menjalani proses transformasi fizikal 

(Yawar, 2008). Idea asas Darwin ialah “kehidupan ini berkembang” dan proses 

perkembangan tersebut dapat dijelaskan menerusi pemboleh ubah mekanisma 

naturalisme iaitu pemilihan semula jadi. Darwin juga menyatakan apabila spesis 

tersebut telah mencapai pembentukan ciri yang sempurna iaitu sebagai spesis 

manusia homo sapiens yang dlihat pada hari ini, maka proses evolusi akan berhenti 

(Al Shawaf, Zreik & Buss, 2018).  

 

Idea Darwin dianggap bertentangan dengan ajaran agama wahyu, falsafah 

ketuhanan dan rasionalisme kerana beliau menganggap kehidupan ini bersifat 

materialisme semata-mata. Pengaruh materialisme terhadap pemikiran Darwin 

tidaklah mengejutkan sesiapa pun kerana Darwin merupakan penganut ateisme. Teori 

evolusi Darwin menekankan pemerhatian empirikal dan penaakulan saintifik, dengan 

mengambil ingatan, sebahagian daripada hujah Darwin  hanya bersifat relatif 

(bukannya absolutif-resolutif) dan ambiguitif (dilingkari pelbagai kesamaran) – banyak 

kelemahan dan kelompongan (missing lines), seperti diakui Darwin sendiri. Lantaran 

itulah, idea pemilihan semula jadi lebih berbentuk penjelasan imaginatif berbanding 

pencerahan saintifik.  

 

Berbeza dengan idea Pythagoras dan Parmenides yang menegaskan a 

universe suffused with divine consciousness. Elemen ketuhanan merupakan 

pemboleh ubah signifikan kepada setiap proses perkembangan kehidupan yang 

berlaku dalam alam semesta ini. Plato turut memberikan idea yang konsisten 



 
Jurnal Antarabangsa Pengajian Kepulauan Melayu 
International Journal of Melayu Archipelago Studies 

e-ISSN 2811-390X 

Jil. 5 Bil. 01 (2025) 

4 

 

mengenainya: dunia material yang dilihat secara fizikal menerusi pancaindera 

manusia merupakan bukti arketaip kewujudan Tuhan. Justeru, segala yang dinikmati 

oleh pancaindera manusia merupakan ciptaan Tuhan yang membolehkan akal 

manusia mencernakan dan mengembangkan pelbagai disiplin ilmu secara rasional 

dan empirikal.    

 

Dalam konteks perkaitan antara ateisme dan asal-usul manusia, apakah 

sumbangan terpenting Darwin? Sebelum munculnya On The Origins of Species, tidak 

ada filosofis dan saintis di Barat yang mampu menjelaskan persoalan asal-usul 

manusia dari perspektif ateisme secara saintifik. Mereka tidak percaya dengan 

kewujudan Tuhan. Mereka juga tidak percaya manusia diciptakan oleh Tuhan. 

Persoalannya, bagi kaum ateisme, dari mana, sejak bila dan bagaimana manusia 

muncul dan membiak di muka bumi? Kemudian, muncullah Darwin dengan panji 

kemasyhuran On The Origins of Species. Menerusinya, Darwin telah mengupas 

persoalan yang amat krusial ini dengan menggunakan idea pemilihan semula jadi 

(natural selection) dan survival spesis terunggul (survival of the fittest) dalam kerangka 

teori evolusi. Sejak itu, Darwin turut dijulang sebagai wirawan ateisme di seluruh 

dunia. Betapa tidak, On The Origins of Species telah menyelesaikan masalah kritikal 

yang dihadapi kaum ateisme sejak zaman Yunani lagi. Beginilah secebis sejarahnya. 

 

Mekanisme Pemilihan Semula Jadi  

Teori evolusi Darwin merupakan satu percubaan untuk menjelaskan tentang 

bagaimana spesis yang hidup (termasuklah manusia) berubah dan semakin 

berkembang melalui proses pemilihan semula jadi. Dalam proses naturalisasi ini, 

spesis yang dapat menyesuaikan diri dengan persekitarannya dipercayai lebih 

cenderung untuk bertahan, membiak dan mewariskan ciri-ciri terbaik tersebut kepada 

generasi seterusnya. Bagaimanapun, proses ini tidaklah dapat dibuktikan semula 

secara saintifik atau diulang berkali-kali di dalam makmal uji kaji secara empirikal 

kerana proses tersebut telah berakhir dengan penyempurnaan spesis itu sendiri. Di 

sinilah idea asas Darwin mengenai pemilihan semula jadi amat sukar untuk 

dipertahankan secara empirikal. 

Menurut Darwin lagi, pewarisan terjadi secara semula jadi kerana faktor 

kemampuan spesis tersebut beradaptasi dengan persekitarannya. Persoalannya, 

kenapakah proses pewarisan ini hanya boleh berlaku secara semula jadi? Darwin 

telah menggunakan naturalisme sebagai senjata untuk menggembangkan teori 

evolusi sekali gus menutup kelemahan besar di sebalik teori evolusinya sendiri. 

Menurut Darwin, proses pemilihan semula jadi telah membentuk ciri-ciri tertentu 

secara konkrit dalam satu keturunan sebagai kesan daripada proses kemandirian dan 

reproduksi daripada nenek moyang yang sama (Leo, 2019).  

 

Menurut Darwin lagi, proses evolusi berfokuskan kepada perubahan struktur 

spesis dari satu tahap ke tahap yang lebih kukuh mengikut kesesuaian fungsi, masa 

dan tempat. Proses ini melibatkan perubahan, namun mengekalkan struktur genetik 

asal bagi memastikan spesis tersebut dapat mengukuhkan kesinambungan 

generasinya serta mengekalkan kelangsungannya. Ini merupakan penjelasan logik, 

namun tidak semestinya dapat dibuktikan secara emprikal. Persoalannya, 

bagaimanakah dan mengapakah keberkekalan genetik asal ini benar-benar dapat 

memberikan kesan (atau sebaliknya) terhadap perkembangan otak spesis itu sendiri 

dari semasa ke semasa? 

 

Dalam konsep pemilihan semula jadi ini, Darwin mencadangkan spesis 

terdedah kepada perubahan sepanjang masa dan spesis baharu akan berevolusi 

daripada spesis lama (Leo, 2019). Maksudnya di sini, spesis yang berkongsi nenek 

moyang yang sama, kemudiannya akan mengalami proses evolusi dari semasa ke 

semasa bagi menghasilkan spesis akhir yang terbaik daripada spesis asal. Mengenai 

perkongsian nenek moyang atau genetik, apakah genetik paling asal atau genetik 

segala genetik bagi nenek moyang ini (beruk dan manusia)? Adakah genetik beruk 

totok atau campuran genetik manusia-beruk atau genetik beruk-manusia? 

Bagaimanakah Darwin dapat membuktikannya secara empirikal di dalam makmal? 

Pada peringkat terakhirnya, spesis tersebutlah yang layak dipilih secara semula jadi 

untuk terus berkembang menjadi spesis terbaik, sebagai klimaks dalam evolusi 

penyempurnaannya. Muncullah spesis bernama manusia. Ini merupakan pengaruh 

ketara naturalisme dalam pemikiran Darwin, bukannya pembuktian hasil daripada 

kajian empirikal – semacam indoktrinisasi pseudosains atau sains dogmatik. 

Menurut Darwin lagi, setiap spesis mempunyai set keunikan tersendiri yang 

diwarisi daripada nenek moyang iaitu genetik. Set unit genetik tersebut terkumpul 

secara beransur-ansur dari satu generasi (spesis) ke satu generasi hingga 

membentuk generasi (spesis) baharu; biarpun berubah daripada sifat yang diwarisi, 

namun masih mengekalkan genetik yang sama. Perubahan tersebut bertujuan bagi 

memastikan spesis baharu yang muncul daripada genetik tersebut terus bertahan 

dalam pelbagai persekitaran, di samping memastikan genetik spesis tersebut tetap 

berkembang dari satu generasi ke generasi seterusnya. Perubahan sifat yang diwarisi 

ini disebut sebagai modifikasi daripada keturunan nenek moyang yang – dalam terma 

saintifiknya – dikenali sebagai evolusi.  

 

Perlu diakui, penjelasan Darwin sebenarnya logik pada peringkat dan aspek 

tertentu, namun kritikus Darwin mengusiknya dengan persoalan humorisme: adakah 

genetik tercipta dengan sendirinya? Bagaimanakah proses semula jadi genetik itu 

berlaku? Bolehkah proses ini (terciptanya kesemulajadian genetik) dibuktikan di 

dalam makmal secara empirikal? Jawaban kaum Darwinisme tidaklah mengejutkan 

sama sekali kerana hanya kaum ateis, naturalis dan materialis yang memberikan 

jawaban simplistik: segalanya tercipta dengan sendirinya dan segalanya berlaku 

secara semula jadi. Sungguhpun kaum ateisme di seluruh dunia mencemuh agama 

sebagai ajaran dogmatik, namun jawaban ateisme juga bersifat dogmatik. Agama 

bersifat keimanan. Ilmu bersifat penyelidikan. Tetapi, sama ada disedari atau tidak, 

Darwin telah mengheret manusia ateisme untuk mempercayai evolusisme sebagai 

“agama” baharu ciptaan manusia itu sendiri. 

Berikan perhatian sejenak terhadap ilustrasi 

ini. Ia sangat jelas bersifat andaian semata-

mata dan berdasarkan ilusi (kalaupun bukan 

fantasi) kaum Darwinisme. Di seluruh muka 

bumi ini, tidak ada sesiapa pun yang dapat 

mengesahkan kebenaran ilustrasi ini secara 

empirikal. Ilustrasi inilah yang 

mengakibatkan para kritikus Darwin 

menganggap Darwin percaya bahawa beruk 

berevolusi menjadi manusia (sebagai spesis 

terbaik menerusi proses pemilihan semula 

jadi dalam penyempurnaan proses 

evolusinya) atau manusia berasal daripada 

beruk. Mengapa? Kaum Darwinisme percaya (i)beruk dan manusia berkongsi nenek 

moyang yang sama sekali gus disimpulkan (ii)manusia berasal daripada beruk kerana 

mereka berasal daripada genetik yang sama. Justeru, silap faham tersebut turut 

berpunca daripada ilustrasi teori evolusi Darwin yang mungkin terlalu 

menginspirasikan pentaksubnya. 

 

Seperti yang digambarkan dalam Rajah 1, Darwin menerusi teori evolusinya telah 

memperlihatkan urutan peralihan spesis manusia, bermula dari primata awal hingga 

manusia moden yang dikenali sebagai homo sapiens. Dari peringkat awal bentuk 

spesis manusia sehinggalah homo sapiens, dapat dilihat perbezaan struktur fizikal, 

seperti postur badan, bentuk tengkorak dan saiz badan. Asasnya, terdapat lima 

peringkat evolusi spesis manusia daripada bentuk primitif awal sehinggalah homo 

sapiens:  

 

1. Primata Awal: Postur badan separuh tegak yang mempunyai persamaan 

dengan beruk. Anggota badan ditutupi dengan bulu yang lebat. 

2. Australopithecus: Postur badan sedikit menegak dengan saiz tempurung otak 

yang lebih kecil. 

 

 

 

 

 

 

 

 

 

 

 

Rajah 1: Ilustrasi Gambaran Evolusi 
Manusia Diinspirasikan Daripada 

Teori Evolusi Charles Darwin 

3. Homo Habilis: Postur badan yang sudah menegak. Mempunyai saiz tempurung 

otak yang agak besar dan mempunyai kemahiran motor halus.  

4. Homo Erectus: Postur badan yang tegak dengan sempurna dan saiz 

tempurung otak yang besar.  

5. Homo Sapienss: Manusia moden yang mempunyai kemahiran kognitif lebih 

maju dan beradaptasi dengan perubahan budaya.  

 

Menerusi pemilihan semula jadi, spesis manusia pada peringkat primata awal 

mempunyai perbezaan yang sangat signifikan berbanding dengan spesis manusia 

homo sapiens. Pada peringkat primata awal, ciri-ciri manusia secara fizikalnya 

kelihatan seperti seekor beruk lalu diandaikan manusia berasal daripada beruk; malah 

secara kognitifnya, spesis manusia juga mempunyai perbezaan ciri yang signifikan. 

Spesis manusia pada peringkat primata awal juga menunjukkan kemahiran 

menggunakan peralatan asas (seperti kayu atau batu) untuk mendapatkan sumber 

makanan bagi meneruskan kelangsungan hidup. Seterusnya, spesis manusia homo 

sapiens semakin mahir menggunakan kemampuan kognitif dengan menghasilkan 

peralatan yang lebih canggih untuk menghasilkan sumber makanan.  

 

Sebagai reaksi kritis terhadap teori evolusi ini, para kritikus Darwin 

menegaskan semua bentuk, ciri-ciri dan proses perubahan ini hanyalah merupakan 

intrepetasi hipotetikal Darwin berdasarkan cebisan fosil yang berserakan, berantakan 

dan tidak lengkap. Darwin sangat menyedari kelemahan (missing lines) dalam teori 

evolusinya, manakala kaum pentaksub Darwinisme pula gagal mengatasi kelemahan-

kelemahan teori evolusi Darwin sehingga kini. 

 

Selain itu, Darwin percaya kemahiran intelektual manusia dan kapasiti moral 

mereka berkembang menerusi pemilihan semula jadi. Sekiranya pada peringkat 

primata awal spesis manusia berhadapan dengan tekanan yang melibatkan 

kemahiran khusus, seperti perancangan, komunikasi dan kerjasama, seiring dengan 

proses evolusi manusia sehinggalah munculnya spesis homo sapiens, kekangan-

kekangan tersebut dapat dirungkaikan kerana dikatakan otak manusia secara 

biologinya berevolusi dengan lebih baik. Proses evolusi tersebut telah mempengaruhi 

tahap pembentukan dan perkembangan kemahiran fizikalnya.  

Dalam konteks ini, meskipun penjelasan di atas bukanlah bersifat tahyul sains 

moden, tetapi bagaimanakah Darwin dapat membuktikannya di dalam makmal secara 

empirikal – merangkumi persoalan tentang perkembangan kemahiran intelektual dan 

kapasiti moral spesis berkenaan dalam tempoh jutaan tahun sehingga muncullah 

manusia – padahal Darwin sendiri tidak dapat kembali ke zaman homo sapiens untuk 

melakukan kajian empirikal? Inilah perangkap halus yang melingkari mekanisme 

pemilihan semula jadi Darwin dalam teori evolusinya. 

 

Seterusnya, para primata awal dikatakan tidak mempunyai bahasa pertuturan 

kerana dikatakan secara biologinya struktur otak mereka belum berupaya 

membangunkan kemahiran bahasa, seperti bahasa yang digunakan oleh manusia 

moden pada hari ini. Perkembangan kemahiran bahasa merupakan sistem kompleks 

dalam otak yang memerlukan kemampuan kognitif yang spesifik, anatomi dan 

pengaruh sosial untuk berevolusi. Sebaliknya, akibat limitasi kognitif, kekangan 

penaakulan abstrak dan pemikiran simbolik, faktor ini telah menyulitkan primata awal 

untuk mengembangkan kemahiran pertuturan atau kebahasaan kerana secara 

biologinya dikatakan mereka kekurangan ruang spesifik untuk beradaptasi dengan 

keupayaan kebahasaan. Persoalannya, bagaimanakah Darwin dapat membuktikan 

proses-proses ini secara empirikal yang melibatkan perubahan (i)struktur otak atau 

operasi otak para primata sehinggalah berkembangnya (ii)otak manusia moden hari 

ini, di samping membuktikan secara empirikal perkembangan secara bertahap-tahap 

(iii)“kemahiran bahasa dan kemampuan kognitif” sejak munculnya spesis primitif 

primata, sedangkan Darwin tidak hidup sezaman dengan para primata? 

 

Selain itu, primata awal tidak mempunyai anatomi saluran vokal yang 

bersesuaian untuk menghasilkan pelbagai vokal berbanding dengan manusia moden 

yang mempunyai lidah dan tekak yang lebih fleksibel. Oleh itu, primata awal lebih 

bergantung kepada bentuk komunikasi yang mudah, seperti bahasa badan atau mimik 

wajah yang membolehkan mereka mencukupi keperluan ekologi dan sosial. 

Penjelasan ini logik, namun adakah memadai sekadar bergantung dengan logik? 

Setelah spesis manusia berevolusi dari satu peringkat ke satu peringkat yang lebih 

baik bersesuaian dengan persekitaran dan impak adaptasi yang meningkatkan lagi 



 
Jurnal Antarabangsa Pengajian Kepulauan Melayu 
International Journal of Melayu Archipelago Studies 

e-ISSN 2811-390X 

Jil. 5 Bil. 01 (2025) 

10 

 

tahap evolusi tersebut, maka bukan sahaja perubahan fizikal terlihat dengan ketara, 

bahkan perubahan kognitif juga ikut sama berevolusi sesuai dengan perubahan fizikal. 

Seperti dinyatakan tadi, huraian-huraian di atas lebih merupakan imaginasi kreatif 

Darwin yang dilakukannya berdasarkan kepada fosil-fosil primata dan dikaitkannya 

secara simplistik dengan ciri-ciri umum manusia moden. Penjelasan simplistik seperti 

ini tidak akan dapat memberikan kepuasan dan keakuran intelektual kepada kritikus 

Darwinisme. 

 

Menurut Darwin lagi, bagi memastikan genetik tersebut dapat bertahan dari 

primata awal dan membiak ke generasi seterusnya sebagai homo sapiens, ia harus 

memenuhi kriteria utama dalam pemilihan semula jadi: 

 

1. Variasi : Perbezaan ciri individu dalam populasi (seperti 

warna mata, rambut, saiz badan) diperoleh daripada 

perbezaan genetik, mutasi dan reproduksi seksual. 

2. Perbezaan 

Kelangsungan dan 

Pembiakan Semula 

: Individu dalam populasi yang mempunyai ciri terbaik 

yang diwarisi sahaja yang akan bertahan dan 

membiak disebabkan oleh desakan persekitaran, 

seperti sumber makanan terhad dan keadaan 

persekitaran. 

3. Pewarisan : Ciri-ciri yang mempunyai kelebihan (keunggulan) 

sahaja yang akan bertahan dan mewarisi ciri 

genetiknya ke generasi seterusnya. Ciri tersebut 

akan menjadi lazim dalam populasi. 

4. Penyesuaian 

(Adaptasi) 

: Proses yang menyebabkan populasi menjadi lebih 

bertahan dan sesuai dalam persekitarannya. 

Adaptasi melibatkan ciri fizikal, tingkah laku dan 

perubahan fisiologi. 

 

Implikasi Darwinisme Terhadap Wacana Falsafah  

 

Darwin telah mengakui dalam autobiografinya bahawa beliau sudah hilang minat 

tentang persoalan metafizik dalam kehidupan manusia kerana Darwin menganut 

ateisme, materialisme dan naturalisme. Fahaman ini sangat mempengaruhi 

keseluruhan teori evolusinya, seperti dinyatakan terdahulu. Beliau lebih memberikan 

perhatian kepada bukti empirikal (namun, Darwin terlalu bergantung dengan fosil-fosil 

yang tidak sempurna sebagai bukti empirikalnya) dalam menangani persoalan 

kehidupan, kemanusiaan dan alam semesta. Walaupun Darwin bukanlah filosofis, 

namun pengaruh pemikirannya (evolusisme) telah memberikan impak penting 

terhadap perkembangan falsafah ilmu. Darwin bukanlah epistemologis. Tetapi, teori 

evolusi Darwin telah diterapserapkan dalam wacana falsafah ilmu oleh filosofis dan 

saintis ateisme, materialisme dan naturalisme. Ini merupakan penyakit tiga serangkai 

yang paling hebat pernah mempengaruhi wacana falsafah dan sains moden di Barat.  

 

Sungguhpun teori evolusi Darwin telah mempengaruhi paradigma ilmu 

falsafah, falsafah ilmu dan sains di Barat, tetapi Darwinisme tidaklah dapat 

merosakkan falsafah Islam dan falsafah ilmu Islam yang berteraskan tauhid. Dalam 

konteks wacana falsafah dan sains Barat khasnya, teori evolusi Darwin turut merintis 

perspektif baharu mengenai asal-usul manusia sekali gus mempengaruhi cara dan 

sikap hidup sebahagian manusia moden di Barat yang berakarkan ateisme, 

naturalisme, materialisme dan pelbagai berhala moden – isme dan ideologi – bobrok 

di sana. Bagaimanapun, filosofis dan saintis di Barat yang masih percaya dengan 

Tuhan telah bangkit mencabar teori evolusi Darwin dengan hujah-hujah kritisisme. 

Begitu juga dengan para agamawan (Kristian, Yahudi dan Islam) di serata dunia. 

Persoalannya, sejauh manakah teori evolusi Darwin memberikan impak penting 

terhadap dalam wacana falsafah dan sains moden di Barat?  

 

Darwinisme, Naturalisme dan Materialisme 

 

Sebelum teori evolusi Darwin berkembang, sebahagian saintis di Barat percaya 

bahawa Tuhan yang mencipta alam semesta. Namun, sebahagian saintis yang lain 

sejak zaman Yunani lagi kekal menganut ateisme. Tidak ada paksaan sama ada mahu 

menjadi golongan teisme (percaya dengan Tuhan) atau ateisme (bebas tidak 

bertuhan). Oleh sebab mereka ateis, justeru mereka telah menganuti naturalisme. 

Bagi kaum naturalis, segalanya berlaku secara semula jadi atau berlaku dengan 

sendirinya. Semudah itu sahaja. Tidak ada Tuhan. Bagi materialis, segala sesuatu 

hakikatnya ialah benda, benda dan benda. Tidak ada entiti yang bernama roh. Kaum 

ateis-naturalis-materialis tidak percaya dengan kewujudan roh (sebagai ciptaan 

Tuhan) kerana mereka menolak kewujudan Tuhan. Bagi mereka, Tuhan hanyalah fiktif 

– rekaan manusia primitif.  

 

Persoalannya, oleh sebab mereka tidak percaya manusia diciptakan oleh 

Tuhan (manusia bukan berketurunan Adam dan Hawa, manusia bukan peribumi 

syurgawi yang diturunkan ke muka bumi ini), bagaimanakah mereka dapat 

menjelaskan kewujudan manusia? Seperti dinyatakan sebelum ini, Darwin telah 

menemui penjelasan penting terhadap persoalan yang sangat mendasar ini dengan 

menggunakan idea pemilihan semula jadi (natural selection) dan idea kelangsungan 

spesis unggul (the survilal of the fittest). Kedua-dua idea ini digarapnya dalam teori 

evolusi, namun teori ini sebenarnya telah dicetuskan oleh ayah Darwin sendiri. Darwin 

telah berjaya menuntaskan hasil kerja ayahnya. 

 

Idea Darwin sebenarnya tidaklah mengubah sudut pandang saintis di Barat 

secara keseluruhan, namun ia telah memperkukuh dan memperluas pengaruh saintis 

ateisme, naturalisme dan materialisme. Masih ramai lagi saintis dan filosofis di seluruh 

dunia yang percaya dengan Tuhan dan agama. Berbalik kepada Darwin. Sebagai 

penganut ateisme, Darwin percaya sudut pandang agama dan ketuhanan tidak 

mampu membuktikan secara saintifik persoalan mengenai asal-usul manusia. 

Sebagai solusinya, Darwin telah menganuti naturalisme dan materialisme untuk 

menjelaskan persoalan ini. Darwin tidak gagal. Dia tidak mengecewakan ateisme. 

 

Menurut Darwin, naturalisme merupakan asas teori evolusinya. Oleh itu, 

berdasarkan idea pemilihan semuja jadi (naturalisme), Darwin cuba membuktikan 

spesis berevolusi secara semula jadi iaitu daripada pewarisan (genetik), mutasi dan 

pemilihan yang kesemuanya berlaku secara semula jadi. Kemuncaknya, muncullah 

manusia hasil daripada proses evolusi. Manusia apakah ini? Dia bukan keturunan 

genetik Adam, tetapi manusia yang berkongsi genetik dengan nenek moyang yang 

sama dengan beruk. Darwin menegaskan tidak ada campur tangan Tuhan dalam 

proses evolusi ini kerana Tuhan tidak wujud. Kisah Adam dan Hawa hanyalah fiktif 

yang tercatat dalam kitab-kitab dongeng agama. Darwin gigih dan giat 

membuktikannya berdasarkan fosil-fosil yang berusia jutaan tahun, tetapi fosil-fosil itu 

sendiri mempunyai banyak kelemahan, seperti diakui Darwin. 

 

Kontradiksi Asal-Usul Kewujudan Manusia 

 

Sebagai penganut naturalisme dan materialisme, Darwin percaya asal-usul manusia 

secara asasnya tidak terpisah daripada haiwan-haiwan lain dan manusia merupakan 

sebahagian daripada alam semula jadi yang berkembang secara evolusi. Meskipun 

Darwin tidak pernah menyatakan secara terang-terangan manusia berasal daripada 

beruk, namun Darwin juga tidak pernah menafikannya secara terang-terangan. 

Mengapakah Darwin berdiam diri? Pandangan dan sikap Darwin telah menimbulkan 

kontroversi hebat yang berpanjangan dalam wacana sains dan falsafah sehingga ke 

hari ini.  

Pandangan Darwin turut memberikan kesan penting terhadap falsafah 

antroposentrik kerana kaum ateisme-naturalisme-materialisme telah mencabar 

keabsahan hujah mengenai asal-usul, kedudukan dan peranan istimewa manusia 

dalam alam semesta. Berdasarkan perspektif falsafah antroposentrik, manusia 

merupakan entiti signifikan dalam alam semesta berbanding spesis-spesis lain. Oleh 

itu, segala keperluan, nilai dan pengalaman manusia lebih diutamakan berbanding 

dengan spesis lain. Namun, Darwin telah mencabar idea tersebut dengan 

menegaskan semua spesis dalam alam semesta ini (tidak terkecuali manusia) 

berevolusi menerusi pemilihan semula jadi. Sebenarnya, cabaran Darwinisme 

tidaklah memberikan impak fatalistik terhadap falsafah antroposentrik kerana falsafah 

ini terus berkembang sehingga ke hari ini; namun egoisme Darwinisme 

mengakibatkan pentaksub teori evolusi percaya mereka telah meruntuhkan segala 

kubu falsafah antroposentrik di seluruh penjuru dunia. Yang kekal, menurut 

Darwinisme, hanyalah evolusisme. Tuhan telah mati!  

 

Evolusi dan Psikologi 

 

Teori evolusi Darwin juga menimbulkan persoalan signfikan mengenai proses kognitif 

manusia iaitu bagaimana pengetahuan diperoleh? Mengenai kebolehpercayaan 

kognitif manusia, adakah proses mental manusia berevolusi kerana kelangsungan 

atau untuk mencari objektif kebenaran? Filosofis William James dan Alvin Plantinga 

pula mempersoalkan sejauh mana naturalisme Darwin dapat membuktikan 

kebolehpercayaan tentang kapasiti kognitif manusia. Meskipun bukan epistemologis, 

Darwin mengusulkan pengetahuan juga diperoleh menerusi adaptasi evolusi, 

sementelahan kapasiti kognitif manusia turut berevolusi untuk membantu manusia 

bertahan dan membiak dari semasa ke semasa. Namun, Darwin percaya kapasiti 

kognitif manusia tidak hanya berevolusi untuk kelangsungan semata-mata. Mengapa? 

Sekiranya pemahaman manusia hanya tertakluk kepada keperluan praktikal sahaja, 

maka kapasiti kognitif manusia tidak akan mampu berevolusi secara komprehensif 

dan kontinuitif. Dari segi ini, Darwinisme dapat memacu pemahaman empirikal yang 

lebih mendalam mengenai tingkah laku manusia dalam bidang psikologi dan biologi.  

 

Anarkisme, Moralisme dan Modenisme 

 

Idea “survival of the fittest” Darwin telah disalahgunakan untuk membentuk hierarki 

sosial (elit dan marhaen) dan persaingan dalam struktur sosial. Khususnya dalam 

ideologi ekonomi dan politik, kaum kapitalis dan elit politik bersekongkol untuk 

mengekalkan persaingan bebas, tanpa campur tangan kerajaan atau dengan 

meminimumkan peranan kerajaan, akibat ketamakan dan kerakusan mereka. Ini 

mengakibatkan berlakunya manipulasi dan eksploitasi terhadap kaum marhaen dan 

rakyat bawahan. Justeru, penyelewengan idea “survival of the fittest” telah 

menyebabkan berleluasanya – dalam masyarakat kapitalisme yang berteraskan 

sekularisme, materialisme dan utilitirianisme – jurang ekonomi antara kaum kaya dan 

miskin, menularnya kebejatan sosial akibat pergaulan bebas dan merebaknya barah 

politik wang (matlamat menghalalkan cara) dalam kehidupan negara-bangsa moden 

di seluruh dunia. 

 

Kebebasan dan Determinisme Manusia 

 

Teori evolusi Darwin telah mencabar konsepsi tradisional mengenai kebebasan 

manusia dan determinisme. Dalam kerangka perspektif ini, manusia mempunyai hak 

atau kebebasan untuk membuat pilihan mereka sendiri sama ada untuk membuat 

keputusan atau tindakan yang akan menentukan kehidupan mereka. Namun, teori 

evolusi telah mencetuskan pentafsiran semula terhadap konsep kebebasan manusia 

dan determinisme, namun impaknya tidaklah destruktif. Kaum Darwinisme percaya 

tingkah laku manusia dibentuk berdasarkan kuasa semula jadi iaitu pengaruh dan 

desakan persekitaran untuk bertahan dan berkembang sama persis dengan 

fenomena biologi manusia. Dalam kata lain, kebebasan manusia boleh 

diinterpretasikan semula sebagai kebebasan bukan mutlak kerana kebebasan 

tersebut tertakluk kepada alam semula jadi (persekitaran) dan faktor biologi. Ini 

merupakan pendekatan naturalisme untuk memahami konsep kebebasan dan 

determinise manusia. 

 

Kerancuan Memahami Darwinisme 

 

Walaupun teori evolusi Darwin turut mempengaruhi perkembangan wacana falsafah 

dan sains moden khasnya di Barat, namun tersebar pula kesalahfahaman mengenai 

konsep kesemulajadian (“naturalness”) dalam konteks idea pemilihan semula jadi 

Darwin. Persoalannya, bagaimanakah kesalahfahaman ini timbul? Antara puncanya, 

mencakupi silap faham tentang konsepsi mengenai sains Barat setelah berlakunya 

Revolusi Saintifik, sekitar abad ke-16 hingga ke-18. Revolusi tersebut telah membawa 

perubahan signifikan terhadap paradigma keilmuan, seperti sains, matematik, 

astronomi dan falsafah, di samping cabaran terhadap kebudayaan dan keagamaan di 

Barat. Malah, salah penterjemahan konsep dan penyimpangan maklumat yang 

disengajakan juga mengakibatkan berlakunya kerancuan ini, seperti disentuh 

selanjutnya. 

 

Penentangan Agama dan Ideologi 

 

Evolusisme sering dianggap sebagai idea mengenai asal-usul dan perkembangan 

manusia yang bertentangan dengan kepercayaan agama. Agama tidaklah menentang 

evolusisme secara membuta tuli. Yang disanggah agamawan, filosofis dan saintis 

ialah ateisme dalam teori evolusi Darwin. Turut dikritik ialah dua sayap ateisme iaitu 

naturalisme dan materialisme. Oleh sebab Darwin berhak memilih ateisme, justeru dia 

turut mendedahkan dirinya untuk disanggah oleh semua pihak yang tidak sekutub 

pemikiran dengannya. Darwin telah mencetuskan perang ini dengan dwisenjata iaitu 

idea pemilihan semula jadi dan survival spesis terunggul. Justeru, pihak lawannya 

juga berhak untuk menyerangnya kembali. Kaum Darwinisme juga begitu. 

 

Cabaran terhadap teori evolusi Darwin berakar umbi daripada persepsi bahawa 

teori evolusi Darwin dianggap telah menggugat hujah keagamaan mengenai 

penciptaan manusia. Seperti dijelaskan terdahulu, Darwin telah menggunakan idea 

pemilihan semula jadi – naturalisme. Hanya spesis terpilih sahaja yang akan bertahan 

dan berkembang. Idea ini (idea genius bagi kaum ateisme) telah menimbulkan 

polemik intelektual dan wacana diskursif berpanjangan. Persoalannya, andai benar 

produk terakhir (spesis sempurna) dalam proses evolusi merupakan spesis terbaik, 

bagaimanakah kaum Darwinisme dapat menjelaskan manusia yang dilahirkan dalam 

keadaan cacat? Adakah kecacatan ini berpunca daripada kecacatan teori evolusi atau 

kecacatan kuasa Tuhan? Amat rumit bagi kaum Darwinisme untuk menjelaskan 

persoalan ini, berbanding dengan pihak lawannya (kaum teisme) kerana Tuhan tidak 

tertakluk dengan kecacatan tertentu. Bagi sebahagian filosofis dan saintis yang tidak 

memperdalami hujah keagamaan dan ketuhanan, apatah lagi masyarakat awam, 

mereka akan tercengkam dalam situasi dilema. Timbul ketakutan dan kesangsian: 

sekiranya mereka menerima teori evolusi Darwin, mereka mungkin dianggap menolak 

falsafah keagamaan dan ketuhanan, khasnya dalam konteks asal-usul kewujudan 

manusia.  

 

Benar bahawa sebahagian teologis yang bersikap lunak, bersimpati dan 

apologetik dengan Darwin menyatakan teori evolusi Darwin tidaklah menafikan secara 

mutlak peranan ketuhanan dan melanggar kepercayaan agama. Cuma sahaja, 

Darwin tidak mencampur-adukkan peranan ketuhanan dalam teori evolusinya, 

khasnya idea pemilihan semula jadi. Begitu juga dengan penjelasan Darwin mengenai 

peranan mutasi rawak dan pengaruh persekitaran dalam pembentukan spesis terbaik 

sehinggalah munculnya spesis terakhir – manusia. Idea kerawakan ini turut 

disalahertikan sebagai bertentangan dengan ajaran agama kerana ijmak agama-

agama samawi menegaskan semua makhluk merupakan ciptaan Tuhan. Natijahnya, 

teori evolusi cenderung disalahfahami sebagai percubaan keji untuk menghancurkan 

teologi dengan menggunakan sainstologi. Bagaimanapun, bukan semua golongan 

teisme dapat diyakinkan dengan menggunakan pandangan yang lunak ini. Bagi 

mereka, Darwin bukan sekadar telah memperhina kekudusan Tuhan, bahkan Darwin 

telah mencemarkan kesucian agama pada tahap yang paling mendalam 

keparahannya.  

 

Sikap lunak yang paling halus turut terpancar dalam pandangan filosofis John 

Haught. Dia cuba mengharmonikan persengketaan ini dengan berpandangan bahawa 

idea kerawakan dalam teori evolusi Darwin tidaklah menolak peranan ketuhanan; 

sebaliknya, ia menunjukkan bahawa Tuhan membenarkan idea kebebasan (pemilihan 

semula jadi) dan pembaharuan (evolusi spesis) dalam perwujudan manusia. Akan 

tetapi, tidaklah mudah untuk mendamaikan percanggahan ini. Dalam penilaian kaum 

teisme, Haught dengan sendirinya dianggap berbicara bagi pihak Tuhan demi 

melindungi kaum ateisme yang menentang kemahakuasaan dan kemahasempurnaan 

Tuhan. Pada masa yang sama, bukan semua saintis Barat menganuti ateisme. Ahli 

genetik, Francis Collins menegaskan sudah pasti berlaku campur tangan kuasa Tuhan 

dalam proses evolusi. Bahkan, kebanyakan teologis percaya Tuhan merupakan 

indikator penting sebagai pencipta hukum (atau prinsip atau undang-undang) alam 

yang berlaku merangkumi seluruh alam semesta ini. Jelas, pandangan yang terakhir 

ini lebih serasi dengan akal murni, namun pandangan ini tidaklah selaras dengan 

doktrin ateisme. 

 

Penyelewengan Idea Survival Spesis Terunggul  

 

Idea “Survival of the Fittest” dicetuskan oleh Herbert Spencer, bukannya Darwin. Idea 

ini diaplikasikan Darwin dalam bukunya, On the Origin of Species (edisi kelima, 1869), 

untuk memperjelas idea mengenai pemilihan semula jadi. Bagaimanapun, idea 

“survival of the fittest” telah diselewengkan sehingga membawa pelbagai 

kemudaratan. Ia disalahtafsirkan sebagai individu yang paling kuat, paling pantas dan 

paling agresif adalah individu yang paling berlayak dan berhak untuk menguasai, 

memerintah mahupun menjajah pihak lain. Namun, idea “survival of the fittest” dalam 

teori evolusi Darwin sebenarnya merujuk kepada kemampuan membiak 

(berkembang), bukannya merujuk kepada kekuatan fizikal. Kemampuan untuk 

bertahan dan membiak dalam persekitaran yang khusus merupakan ciri penting yang 

dirujuk sebagai “kuat” atau “unggul” (fittest). Ini termasuklah kemampuan untuk 

bekerjasama, beradaptasi dan saling membantu (Alcock, 2009; Al Shawaf & Zreik, 

2018). Meskipun demikian, idea “survival of the fittest” terus disilapfahami sebagai 

persaingan yang sengit, agresif, destruktif, barbarianistik dan sebagainya. 

Kenyataannya, dalam teori evolusi Darwin, aspek kerjasama dan hubungan simbiosis 

merupakan ciri yang harmonis. Proses evolusi tidak akan membuahkan hasil positif 

sekiranya tidak berlaku tindak balas konstruktif terhadap persekitarannya sendiri.  

 

 Penyelewengan idea ini telah menular dalam ideologi dan masyarakat. Dalam 

masyarakat kita dewasa ini, idea “survival of the fittest” sering diselewengkan untuk 

menjelaskan isu kerancuan hierarki sosial, kebejatan masyarakat, amalan eugenik 

dan penjajahan. Akar penyelewengan ini dapat dikesan pada akhir abad ke-19 dan 

awal abad ke-20 untuk menghalalkan kebobrokan penjajahan, rasisme dan eksploitasi 

kelas dengan menghujahkan bahawa kelompok terpilih dan puak dominan yang 

mempunyai genetik unggul dianggap lebih berhak dan lebih layak berkuasa. Ideologi 

terorisme ini melibatkan gerakan eugenik yang disalahertikan sebagai konsep yang 

mengabsahkan pemilihan baka unggul dan mengasingkan baka mengkal sekali gus 

dianggap tidak berdarjat dalam masyarakat.  

 

Dalam konteks kapitalisme, kaum kapitalis laissez-faire telah menyelewengkan 

idea “survival of the fittest” untuk menentang sistem kebajikan sosial. Kaum kapitalis 

yang tamak dan rakus ini menganggap golongan marhaen sebagai beban kemajuan. 

Sebenarnya, bukan proses kemajuan ekonomi yang terganggu, namun ketamakan 

dan kerakuasan kaum kapitalis yang tergugat akibat sistem kebajikan sosial. Bagi 

kaum kapitalis, merekalah spesis terunggul dalam sistem ekonomi kapitalisme. 

Justeru, hanya merekalah yang paling layak untuk terus menguasai kekayaan sumber 

alam. Yang lain, hanya layak menjadi boneka dan barua kaum kapitalis.  

 

Fahaman yang sesat ini turut dibantah oleh Karl Marx dan John Stuart Mill. 

Penyelewengan idea tersebut berpunca daripada salah faham atau distorsi secara 

sengaja terhadap teori evolusi. Sebenarnya, idea “survival of the fittest” dalam teori 

evolusi Darwin bersifat deksriptif, bukannya preskriptif. Ia menjelaskan keunikan 

proses tertentu yang berlaku dalam alam semula jadi, bukannya apa yang seharusnya 

berlaku dalam masyarakat. Proses evolusi berlaku secara alamiah tanpa dirancang, 

merangkumi proses perubahan dalam persekitaran dan bagaimana spesis 

berinteraksi terhadap perubahan tersebut (Alcock, 2017).  

 

Manusia Berevolusi daripada Beruk 

 

Manusia berevolusi daripada beruk. Inilah frasa popular yang menjadi perdebatan 

hangat sehingga kini. Persoalannya, adakah benar manusia merupakan spesis yang 

berasal daripada beruk? Sebahagian daripada kenyataan tersebut memang berasas, 

namun sering kali disalahtafsirkan. Harus diakui, Darwin tidaklah menyatakan secara 

terbuka bahawa manusia berevolusi daripada beruk, seperti cipanzi atau gorila; tetapi 

manusia dan beruk berkongsi nenek moyang (genetik) yang sama selama berjuta 

tahun dahulu. Dalam kata lain, dapatlah difahami manusia tidaklah berasal daripada 

beruk atau beruk wujud lebih dahulu daripada manusia, tetapi kedua-duanya 

berkongsi nenek moyang (genetik) yang sama kerana kedua-duanya mempunyai 

banyak persamaan.  

 

Persoalannya, hanya kerana beruk dan manusia mempunyai banyak ciri 

persamaan, justeru kerana itu, benarkah mereka berkongsi nenek moyang (genetik) 

yang sama? Analoginya begini: kaum Melayu dan Cina berkongsi spesis nasi yang 

mempunyai banyak persamaan. Adakah ini bermakna kaum Melayu dan Cina berasal-

usul daripada genetik yang sama atau berkongsi nenek moyang yang sama? Tidak! 

Kaum Melayu dan Cina mempunyai wilayah asal-usul yang amat berbeza, walaupun 

mereka pernah hidup berdampingan selama ribuan tahun. Kaum Cina berasal-usul 

dari Tanah Besar China, manakala kaum Melayu berasl-usul dari Kepulauan 

Nusantara. Bagi kritikus Darwinisme, pembelaan apologetik terhadap teori evolusi 

lebih merupakan analogi simplistik atau imaginasi kreatif Darwin – tidak lebih dan tidak 

kurang.  

 

Hujah kaum Darwinsime mudah difahami. Beruk moden merujuk kepada 

hominidae yang merupakan keluarga taksonomi beruk besar yang hebat. Kelompok 

hebat ini terdiri daripada manusia, cipanzi, gorila dan orang utan. Keluarga hominidae 

dipercayai merupakan sebahagian daripada kumpulan primata yang dibahagikan 

kepada tiga kumpulan iaitu subkeluarga Ponginae, subkeluarga Homininae dan suku 

Hominini. Suku manusia yang dipercayai berevolusi daripada beruk dikatakan 

bermula dengan subkeluarga Homininae. Ia terbahagi kepada dua suku pula iaitu 

Gorillini (keluarga gorila) dan Hominini (suku manusia, cipanzi, bonobos dan nenek 

moyangnya). Kemudian, manusia berevolusi ke tahap yang lebih maju iaitu menjadi 

homo sapiens dan semasa berada dalam kumpulan ketiga, dinamakan suku 

Homonini.  

 

Suku Homonini terbahagi kepada dua generasi lagi iaitu pan (cipanzi dan 

bonobos) dan homo (manusia homo sapiens dan kerabat manusia yang telah pupus, 

seperti Neanderthals dan homo erectus). Oleh itu, ciri-ciri Hominidae (sifat persamaan 

manusia pada tahap primata dan beruk sehinggalah dipercayai manusia dan beruk 

berkongsi nenek moyang yang sama) memiliki saiz tempurung otak yang besar, 

kemahiran interaksi sosial dan penggunaan alat. Mengenai saiz tempurung otak yang 

lebih besar (sama seperti manusia), didapati beruk mempunyai saiz otak yang lebih 

besar daripada haiwan lain. Dengan ini, kaum Darwinisme percaya beruk mempunyai 

kemampuan kognitif yang lebih maju berbanding haiwan lain (Ludwig & Welch, 2019).  

 

Rangkuman penjelasan di atas (saiz tempurung dan otak lebih besar serta 

pelbagai kemahiran istimewa) dikatakan menyokong faktor beruk mampu hidup dalam 

kumpulan sosial yang kompleks, di samping menunjukkan kemahiran beruk untuk 

bekerjasama mahupun bersaing dan mempunyai ikatan emosi, seperti manusia. 

Persamaan yang dilihat ke atas manusia menunjukkan kebolehan mereka untuk 

membentuk struktur sosial, termasuklah mencipta bahasa, budaya dan tamadun. Dari 

aspek penggunaan alat, peralatan yang sering digunakan dalam aktiviti kelangsungan 

hidup, kebanyakan manusia di peringkat primata menggunakan peralatan untuk 

pelbagai tujuan, seperti mencari sumber makanan atau memburu. Kemampuan 

menghasilkan idea membuktikan kapasiti kognitif manusia lebih baik daripada haiwan. 

Akan tetapi, ketika itu keluarga beruk moden, seperti cipanzi, bonobos dan orang utan 

didapati turut menggunakan peralatan dalam aktiviti kelangsungan hidup. Persamaan 

tersebut menunjukkan manusia dan beruk moden berkongsi nenek moyang yang 

sama. Dapatkah kritikus Darwinisme menelan pandangan ini mentah-mentah? 

 Seterusnya, keluarga Hominidae dipercayai menjadi pusat untuk memahami 

sejarah evolusi manusia dan peradabannya. Manusia homo sapiens dan beruk moden 

secara biologinya dikatakan berasal daripada keluarga Hominidae. Kajian-kajian 

genetik telah menunjukkan manusia dan cipanzi berkongsi 98 sehingga 99 peratus 

DNA. Lantas, disimpulkan kedua-duanya merupakan keluarga terdekat yang masih 

hidup (Sisir, 2009). Berdasarkan bukti-bukti yang diperoleh menerusi kajian genetik 

dengan menggunakan fosil-fosil yang tidak lengkap dan tidak sempurna, dipercayai 

keluarga Hominidae berkongsi nenek moyang yang sama dan telah hidup bersama 

sejak 14 juta tahun yang lalu. Bayangkanlah, “sejak 14 juta tahun dahulu”! Siapakah 

yang mengetahui dengan pasti apa yang benar-benar berlaku sejak 14 juta tahun 

dahulu, lebih-lebih lkagi dalam konteks sains emperisisme? Berdasarkan fosil-fosil ini 

juga, sekalipun banyak kelemahannya, kaum Darwinisme percaya manusia berkongsi 

nenek moyang dengan cipanzi dan bonobos, dan rantaian keturunan tersebut hanya 

terpisah sekitar 6-7 juta tahun yang lalu. 

 

Dari sudut ilmu genetik, perbandingan DNA mendapati urutan genetik yang 

sama telah dikongsikan oleh beruk moden, primata lain dan manusia. Dengan ini, 

dapatlah difatwakan spesis-spesis tersebut berasal daripada keturunan nenek 

moyang (genetik) yang sama. Manakala, kajian DNA yang dijalankan ke atas 

Neanderthal dan Denisovans menunjukkan wujud pembiakan antara homo sapiens 

dan spesis Hominidae yang lain lantas menggambarkan wujud rantaian evolusi yang 

kompleks antara spesis-spesis ini. Manusia homo sapiens pula dipercayai telah 

muncul sekitar 300,000 ribu tahun dahulu di Afrika. Oleh sebab manusia homo 

sapiens telah membiak dan menebar ke serata dunia, maka ia telah menggantikan 

pembiakan Hominidae yang lain, seperti Neanderthals.  

 

Dalam perkembangan berkaitan, pembiakan spesis tersebut telah 

menghapuskan kesan Hominidae yang lain dan menyumbang kepada pertumbuhan 

budaya, seperti bahasa, budaya, seni dan membina tamadun manusia sehingga ke 

hari ini. Dari perspektif evolusi inilah, sejarawan ateisme, materialisme dan 

naturalisme di Barat telah mereka-reka teori prasejarah dan manusia prasejarah: 

paleolitik, mesolitik dan neolitik. Teori ini sangat terkenal dalam buku teks sejarah di 

serata negara sehinggalah dianggap sebagai “kebenaran” sejarah, khasnya bagi 

pelajar sekolah dan penuntut universiti yang jahil mengenai falsafah sejarah. Jelas, 

teori evolusi Darwin telah mempengaruhi pemikiran sarjana dan intelektual dari 

seluruh penjuru ilmu, manakala sanggahan terhadap pengaruh teori evolusi juga 

bermunculan dari segenap penjuru dunia. Namun, teori cacamarba ini tidaklah diteguk 

bulat-bulat oleh sejarawan kritisisme.  

 

Apabila diperhalusi, semua perbandingan di atas – perkaitan antara spesis 

beruk dan manusia – masih bersifat relatif, bukannya solutif dan absolutif. 

Perbandingan tersebut mungkin disambut oleh saintis ateisme dengan tepukan 

gemuruh, tetapi saintis kritisisme tidak akan menerima pendekatan simplistik dalam 

penghujahan. Misalnya, hanya kerana beruk dan manusia mempunyai saiz 

tempurung yang besar berbanding haiwan yang lain atau mereka (beruk dan manusia) 

mempunyai unsur persamaan dari segi kemampuan mencipta dan menggunakan 

peralatan atau unsur persamaaa mereka dalam aspek sosialisasi dan emosi atau 

mereka (beruk dan manusia) mempunyai DNA yang paling hampir, lalu disimpulkan 

beruk dan manusia berkongsi nenek moyang (genetik) yang sama. Sekali lagi, ini lebih 

menyerupai analogi simplistik dan logik luwes. Kaum Darwinisme mengutip pelbagai 

data terpilih (fosil-fosil yang berusia jutaan tahun) yang punyai banyak kesamaran dan 

keraguan untuk memperjelas asal-usul manusia, namun data-data tersebut tidaklah 

semestinya menjadi hujah ke atas mereka.  

 

Kesimpulan 

 

Persoalan mengenai asal-usul manusia masih menjadi perdebatan sengit antara 

golongan teisme (percaya dengan Tuhan) dan ateisme (menolak kewujudan Tuhan). 

Kedua-dua pihak saling berhujah dengan bukti dan kepercayaan masing-masing. 

Tidak ada sesiapa pun yang terlepas daripada silap faham dan silap tafsir terhadap 

hujah-hujah pihak lawannya. Malah, ada kalanya kecelaruan ini juga berpunca 

daripada kelemahan pihak pencetus teori asal itu sendiri, selain kekeliruan dan 

penyelewengan yang dilakukan (secara sengaja atau tanpa disedari) oleh pihak 

lawannya atau pihak oportunistik. Sedari awal lagi, Darwin telah menolak penjelasan 

metafizik (agama dan ketuhanan) mengenai asal-usul manusia. Oleh sebab Tuhan 

tidak wujud, justeru Tuhan tidak ada peranan apa-apapun dalam penciptaan manusia. 

Sedangkan, perspektif metafizik tidaklah menolak idea manusia berevolusi dan 

melihat evolusi sebagai mekanisme yang berlaku di bawah kuasa Tuhan. Ini 

merupakan perspektif harmonis, bukannya perspektif radikalis. Akhir kalam, benarkah 

manusia berasal daripada Adam dengan genetik Adamik atau memandangkan 

manusia berkongsi nenek moyang (genetik) yang sama dengan beruk, maka manusia 

dikatakan berasal daripada beruk – genetik beruk? Perdebatan ini terus terbuka 

sehinggalah tidak ada lagi Adam dan beruk di muka bumi.  

 

 

 

 

 

 

 

 

  



 
Jurnal Antarabangsa Pengajian Kepulauan Melayu 
International Journal of Melayu Archipelago Studies 

e-ISSN 2811-390X 

Jil. 5 Bil. 01 (2025) 

24 

 

 

Rujukan 

 

Alcock, J. (2009). Animal behavior: An evolutionary approach. Sunderland: Sinauer  

Associates. 

Alcock, J. (2017). Human sociobiology and group selection theory. In M. Tibayrenc & 

F. J.  

Ayala (Eds.), On human nature (pp. 383–396). New York: Elsevier. 

Al-Shawaf, L., & Zreik, K. (2018). Richard Dawkins on constraints on natural selection. 

In T.  

K. Shackelford, & V. A. Weekes-Shackelford (Eds.), Encyclopedia of 

evolutionary psychological science (pp. 1–5). Springer. 

Al-Shawaf, L., Zreik, K., & Buss, D. M. (2018). Thirteen Misundertanding About Natural  

Selection. In In T. K. Shackelford, & V. A. Weekes-Shackelford (Eds.), 

Encyclopedia of evolutionary psychological science. Springer. 

Leo, M., T., (2019). Teori Evolusi Darwin: Dulu, Kini Dan Nanti. Jurnal Filsafat 

Indonesia,  

2(3).  

Ludwig, R., J., & Welch, M., G. (2019). Darwin’s Other Dilemmas and the Theoretical 

Roots 

of Emotional Connection. Front. Psychol,10, 683. 

Sisir, K., M., (2009). The Genius of Darwin: Two Hundred Years. Indian Journal of 

History of Science, 44.1, 117-125.  

 

 

 

 


